
কহিলা উমারে;—ক্ষান্ত হও বীরাঙ্গনে,

কি ফল সমরে আর সৈন্যগণ সহ।

বুঝিলাম, ধনুর্যুদ্ধ জান তুমি ভাল।

এস মোর সাথে তবে দেখি তব বল,

কত ক্ষণ মোর অস্ত্র নিবারিতে পার,

মৃত্যু তোমা কত ক্ষণ রেয়াতিই বা করে।”

ধূম্রলোচনের বাণী শুনি হৈমবতী,

অপসারি নিলা সতী সৈন্যগণ হতে

নিজ শর জাল, তার পানে মেঘমালা।

বর্ষিয়া চলিল যেন মহীধ্র উদ্দেশে!

জর জর করি বীরে বিন্ধিতে লাগিলা।

অস্থির হইলা বলী শরের জ্বালায়!

নিমেষে লইলা তবে করে ভীম গদা;

ঘুরাইয়া মহাগদা চূর্ণি অস্ত্র জালে,

ফিরিতে লাগিলা দর্পে রণ ক্ষেত্র মাঝে;

ঘুরাইয়া শুণ্ড, যথা ফেরে মত্ত করা

বিটপ পল্লব চূর্ণি কান্তার মাঝারে।

কাটিলা সে গদা চণ্ডী বজ্র বাণাঘাতে,

সুতীক্ষ্ণ শরেতে পুনঃ বিন্ধিলা শূরেশে।

ক্রোধেতে জ্বলিয়া বীর উঠিলা তখন;

লোহিত হইল আঁখি, কাঁপিল অধর,

ভূমে পদাঘাত করি, দন্ত কড় মড়ি,

